
Beruffer, déi eng Hand matupaken, zesumme 
mat deenen Efforte vun deenen aus der Fonc-
tion publique. Ech kommen elo net nëmmen 
heihinner als Minister hei vun der Fonction pu-
blique a soen hei e grousse Merci iwwert 
d’Staatsbeamten: Och e Merci un alleguerten 
déi Leit, déi aus dem Privatsecteur hei eng Hand 
matupaken! Dat hei ass dat Beispill, wou mer ze-
summen an enger nationaler Unioun, aus egal 
wat fir engem Secteur, kënnen d’Saach ugoen, 
fir an deem dote Match kënnen eng Chance ze 
hu fir kënnen ze gewannen.
An dofir de Merci souwuel un déi aus der Fonc-
tion publique wéi aus dem Secteur privé, déi 
eng Hand matupaken, fir dat ze maachen!
De Fonction-publiques-Ministère ass hei de 
Backoffice. Dir wësst, wéi mer fonctionéieren. 
Dat hu mer gemaach. A mir sinn och nach ëm-
mer amgaangen, dat ze maachen, well awer 
do nach vill Kontrakter lafen an och d’Nobeaar-
bechte vun deem, wat da geschitt.
An deem Sënn soen ech Iech Merci an ech si 
frou, dass dat heiten esou breet gedroe gëtt.

 M. Fernand Etgen, Président.- Merci vill-
mools dem Här Minister. D’Diskussioun ass elo 
ofgeschloss.
Mir kommen elo zur Ofstëmmung iwwert de 
Projet de loi 7557. Den Text steet am Docu-
ment parlementaire 75572. Fir d’éischt de Vote 
électronique fir déi perséinlech Stëmmen, an 
da maachen ech en Appel nominal fir de Vote 
par procuration.
Vote sur l’ensemble du projet de loi 7557 et 
dispense du second vote constitutionnel
D’Ofstëmme fänkt un.
Här Benoy, Dir feelt nach dohannen. De Carlo 
Back och nach. Den André Bauler.
Wie wëllt e Vote par procuration ofginn?
Appel nominal (votes par procuration)
De Projet 7557 ass eestëmmeg mat 60 Jo-
Stëmmen ugeholl.
Ont voté oui : Mmes Diane Adehm, Nancy Arendt 
épouse Kemp, MM. Emile Eicher, Félix Eischen, 
Paul Galles, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Georges Mischo, Mme 
Octavie Modert, M. Laurent Mosar, Mme Viviane 
Reding, MM. Gilles Roth, Marco Schank, Marc 
Spautz, Serge Wilmes, Claude Wiseler et Michel 
Wolter ;
MM. Guy Arendt, André Bauler, Gilles Baum, 
Mme Simone Beissel, MM. Frank Colabianchi, 
 Fernand Etgen, Gusty Graas, Max Hahn, Mme 
Carole Hartmann, MM. Pim Knaff, Claude 
 Lamberty et Mme Lydie Polfer (par M. Gilles 
Baum) ;
Mme Simone Asselborn-Bintz, M. Dan 
 Biancalana, Mmes Tess Burton, Francine Closener 
(par M. Georges Engel), MM. Yves Cruchten, 
Mars Di Bartolomeo, Georges Engel, Claude 
 Haagen, Mmes Cécile Hemmen et Lydia Mutsch ;
Mme Semiray Ahmedova, MM. Carlo Back, 
 François Benoy, Mmes Djuna Bernard, Stéphanie 
Empain, Chantal Gary, M. Marc Hansen (par 
Mme Josée Lorsché), Mme Josée Lorsché et M. 
Charles Margue ;
MM. Jeff Engelen, Gast Gibéryen, Fernand 
 Kartheiser et Roy Reding ;
MM. Sven Clement et Marc Goergen ;
MM. Marc Baum et David Wagner.
Freet d’Chamber d’Dispens vum zweete Vote 
constitutionnel?
(Assentiment) 
Et ass also esou decidéiert.

12. 7570 - Proposition de modi fi-
cation du Règlement de la Chambre 
des Députés visant à insérer dans le 
Règlement de la Chambre des Dépu-
tés une possibilité de rendre publics 
les procès-verbaux du Bureau et de 
la Conférence des Présidents
Mir kommen elo zum Ännerungsvirschlag zum 
Chambersreglement 7570, deen et erméig-
lecht, Ausschnëtter aus de Procès-verballe vum 
Bureau a vun der Presidentekonferenz ze verëf-
fentlechen. D’Riedezäit ass nom Basismodell 
festgeluecht. An ech ginn d’Wuert direkt un de 
Rapporter vun dëser Propositioun, den honora-
belen Här Roy Reding.
Här Reding, Dir hutt d’Wuert.
Rapport de la Commission du Règlement

 M. Roy Red ing (ADR), rapporteur.- Merci, 
Här President. Léif Kolleegen, scho virun der 
Deklaratioun vum État de crise koum et zu en-
gem Dialog tëschent Regierung a Chamber. 
Dat war immens, immens wichteg, fir do kën-
nen zesummenzeschaffen.
Am Ufank ass dat geschitt tëschent Regierung 
an der Conférence des Présidents. Duerno si 

Réunion-jointë gemaach gi vun der Conférence 
des Présidents, dem Bureau vun der Chamber 
an der Regierung. An de Wëllen ass einfach ge-
äussert ginn, fir kënnen déi Rapporten, asou-
fern se sech op d’Kris bezéien, och ze verëffent-
lechen, fir par rapport zur Bevëlkerung a voller 
Transparenz kënnen ze schaffen.
Wuel verstane sinn nëmmen déi Rapporte be-
traff, déi mat der Kris ze dinn hunn, well mer 
am Prinzip der Meenung waren, bal eestëm-
meg an der Kommissioun, datt déi Diskussiou-
nen am Chambersbureau an och an der Confé-
rence des Présidents d’Confidentialitéit sollte 
behalen. Duerfir schwätze mer hei vun „ex-
traits“ vu Rapporten an net vun de Rapporten 
zesummen.
Wat ass nach ze soen? Der Chamber hir Servi-
cer, dat ass ganz wichteg fir eise Service des re-
lations publiques, wäerten, wann d’Verëffentle-
chung stattfënnt, op e Vott vun deene jeewei-
lege Gremien no hirem Droit de votation hin, 
déi Saache public maachen, an net „unter fer-
ner liefen“ an iergendenger Rubrik op eisem 
Site, wou ee se net géif fannen, mee op enger 
Säit, déi dëser Saach dediéiert ass.
Fir de Rescht verweisen ech op de Rapport an 
de Rapport complémentaire, déi allen zwee an 
eiser Kommissioun eestëmmeg ugeholl gi sinn. 
An da bréngen ech selbstverständlech den Ac-
cord vun der ADR zu dësem Text.
Merci.

 M. Fernand Etgen, Président.- Merci vill-
mools, Här Reding. Als éischte Riedner ass den 
honorabelen Här Léon Gloden agedroen. Här 
Gloden, Dir hutt d’Wuert.
Discussion générale

 M. Léon Gloden (CSV).- Merci, Här Presi-
dent. Merci dem Rapporteur fir säi schrëftle-
chen a mëndleche Rapport. Merci awer och 
deem, deen à l’origine ass vun dësem Rapport, 
dem Sven Clement mat senger Proposition de 
loi. Hie wäert herno sécher selwer drop agoen.
Et kann ee soen, datt dës Ëmännerung am Reg-
lement am Fong d’Konsequenz ass vun eiser 
Motioun, déi mer unanime hei am Ufank vun 
der Kris gestëmmt hunn an der Chamber, aus 
där ech e puer Passagë wollt rappeléieren:
fir d’éischt, datt mer an enger Koordinatioun 
tëschent Chamber an der Regierung dës Kris 
géife meeschteren;
dann och d’Obligatioun vun der Regierung, op 
d’Froe vun dem éischte Pouvoir ze äntwerten;
datt reegelméisseg all Woch eng Reunioun 
 tëschent der Chamber an der Regierung géif 
stattfannen ënnert der Form vun dem Organe 
ad hoc Conférence des Présidents a Bureau;
datt d’Chamber iwwer all Changement esou 
schnell wéi méiglech sollt informéiert ginn,
an datt eng adequat a cibléiert Informatioun 
vum Public duerch d’Regierung wäert ge-
maach ginn.
An de But vun dëser Ännerung an eisem 
Chambersreglement ass jo och, fir Transparenz 
no bausse walten ze loossen. Datt d’Leit dat 
kënnen noliesen, ass politesch wichteg, mee et 
ass och herno historesch wichteg, wann ee vun 
den zukünftege Studenten zum Beispill op der 
uni.lu seng Thees géif iwwert dës Kris schrei-
wen, datt e kann en Abléck kréien an déi poli-
tesch Diskussiounen, déi tëschent Chamber a 
Regierung gefouert gi sinn.
Ech ka mer awer net verzwécken, nach eng 
Kéier hei ze rappeléieren, datt, wann am Ufank 
d’Informatiounspolitik gutt gelaf ass, se awer 
méi spéit méi spärlech gelaf ass. Et war éischter 
Quantitéit wéi Qualitéit.
Ech wéilt och nach eng Kéier dorop hiweisen, 
Här President, dat ass eng Aufgab vun eis, an 
ech kucken de President vun der Institutiouns-
kommissioun, wa mer elo un dat Kapitel kom-
men iwwert d’Institutiounen, wéi eng Cham-
ber sech opstellt an enger Crise sanitaire, well, 

an et ass oft genuch hei um Riednerpult gesot 
ginn: D’Verfassung an och d’Reglement ken-
nen d’Kris, mee awer net déi Crise sanitaire, 
wéi mer se elo hei hunn!
An do ass vill am Ausland doriwwer geschriw-
wen a geschwat ginn. Ech verweisen zum Bei-
spill op e ganz interessanten Artikel an der Edi-
tioun vum 5. Abrëll vun der „Süddeutsche Zei-
tung“: „Ein Rettungspaket für den Bundestag“, 
wou zum Beispill dee Gedanke gefouert gëtt 
vum President vum Bundestag iwwer e souge-
nannt „Notparlament“, dat am Fong e kleng 
Parlament ass proportionell zu der Representa-
tioun am normale Parlament. Bei enger Crise 
sanitaire hätt et och kënnen zum Beispill ge-
schéien, datt hei 40 Deputéiert de Coronavirus 
kritt hätten, an da wiere mer net à même ge-
wiescht ze siegéieren. Alles dat si Gedanken, 
déi ee soll matafléisse loossen am Kader vun ei-
sen Iwwerleeunge vun der Verfassungsänne-
rung, iwwert d’Institutiounen.
Dëst gesot, ginn ech den Accord vu menger 
Fraktioun a soe Merci.

 M. Fernand Etgen, Président.- Merci vill-
mools, Här Gloden. Nächsten ageschriwwene 
Riedner ass déi honorabel Madamm Simone 
Beissel. Madamm Beissel, Dir hutt d’Wuert.

 Mme Simone Beissel (DP).- Här Presi-
dent, villmools merci. Ech wéilt ufänken, fir 
dem President-rapporteur, dem Roy Reding, 
häerzlech Merci ze soen, mee och dem Benoît 
Reiter. Et ass immens schnell hei geschafft ginn: 
e Rapport an nach e Rapport complémentaire. 
Ech wëll awer och dem Sven Clement Merci 
soe fir seng Initiativ.
Contrairement zu mengem Virriedner wëll ech 
awer hei en häerzleche Merci soe sougutt dem 
Premier Xavier Bettel wéi der Madamm Lenert 
an deenen anere Kolleege vun der Regierung, 
déi systematesch a reegelméisseg bei eis komm 
sinn, fir eis en long et en large net nëmmen ze 
informéieren iwwert de State-of-play vun der 
ganzer Situatioun, mee eis op onzieleg Froen 
ze äntwerten.
An ech ginn dervun aus - an entschëllegt 
mech, wann ech elo e bëssen direkt sinn! -, et 
ass op eemol eng viszeral Loscht bei den Depu-
téierte komm, sougutt vun der Majoritéit, mee 
haaptsächlech vun der Oppositioun a vun de 
Sensibilitéiten, fir dass déi onzieleg Froen an 
Äntwerten an eis rezent Debatte kéinte publi-
zéiert ginn, well, ech mengen, et ass eng Saach 
vun der Demokratie, et ass eng Saach vun 
Transparenz, mee et ass och eng Saach vu Plus-
value vun der Aarbecht vun all Eenzelen. An de 
Sven Clement huet d’Initiativ geholl.
Mir hunn am Kader vun de Gespréicher liicht - 
plus ou moins liicht - deviéiert vum Text vis-à-
vis zu dem Text, dee mer elo hunn. Mir hunn 
dat awer esou gemaach, dass de Système de 
vote sougutt vun der Conférence wéi vum Bu-
reau respektéiert gi sinn, dass awer d’„substan-
tifique moelle“, dat heescht, déi Extraiten, déi 
wichteg si fir all Mënsch, dass déi géife publi-
zéiert ginn.
Mir hunn dat erreecht, wat mer wollten, an do-
fir soen ech all Mënsch Merci. An ech ginn, 
bien entendu, den Accord vun der DP. Merci.

 Plusieurs voix.- Très bien!
 M. Fernand Etgen, Président.- Merci vill-

mools, Madamm Beissel. An da wier et um ho-
norabelen Här Georges Engel. Här Engel, Dir 
hutt d’Wuert.

 M. Georges Engel (LSAP).- Merci, Här Pre-
sident. Merci dem Rapporter fir seng gutt 
 Duerleeung vum Objet vun dëser Proposition 
de modification. Dat war ganz korrekt a ganz 
op de Punkt bruecht. Merci och dem Sven Cle-
ment fir d’Initiativ, fir dës Ännerung un dësem 
Reglement ze huelen.
D’Regierung kënnt eemol d’Woch bei d’Confé-
rence des Présidents an de Bureau, fir Ried an 
Äntwert ze stoen zu alle Froen. Si maachen dat 
wärend dräi, véier - alt nach méi laang - Ston-
nen, fir wierklech op all Fro ganz am Detail ze 
äntwerten. An dat hei ass e weidert Zeeche vun 
Transparenz, wat an där ganzer Diskussioun hei 
soll gemaach ginn, nämlech, datt déi Rapporte 
sollen ëffentlech gemaach ginn. Ech fannen dat 
eng gutt Saach, net nëmmen historesch, an 
engem historesche Sënn gekuckt, mee och fir 
elo an enger kuerzer Zäit och nach eng Kéier 
kënnen nozekucken, wat alles geschwat ginn 
ass.
An dofir ass dat heiten eng gutt Propositioun, 
déi mer nëmmen ënnerstëtzen. An ech ginn 
domadder den Accord vun der LSAP.

 M. Fernand Etgen, Président.- Merci vill-
mools, Här Engel. Ech ginn d’Wuert direkt wei-
der un déi honorabel Madamm Josée Lorsché.

 Mme Josée Lorsché (déi gréng).- Villmools 
merci, Här President. Ech schléisse mech och 
de Wierder vum Georges Engel un. Ech men-
gen, mir sëtze ganz laang do a mir kréien im-
mens vill Äntwerten. Och wann net ëmmer al-
les 100 % ka gewosst sinn an engem État de 

crise, muss een awer soen, dass dës Chamber e 
ganz gudden Echange huet mat der Regierung 
an dass wierklech de Xavier Bettel souwuel wéi 
d’Gesondheetsministesch, d’Madamm Lenert, 
eis stonnelaang Ried an Äntwert stinn an och 
anerer ëmmer erëm kommen, wa mer se froen. 
An dofir e grousse Merci fir déi gutt Zesum-
menaarbecht mat hinnen.
Deen anere Merci geet natierlech dann och un 
de President vun der Kommissioun an och Rap-
porter vun dëser Modifikatioun vum Règle-
ment, de Roy Reding, dee sech hei erageknéit 
huet a wou eng gutt Propos herno zesummen 
ausgeschafft gouf, op Basis vun där Virlag vum 
Sven Clement, deem ech dann och wéilt Merci 
soen.
An hei gesäit ee gutt: Wann ee wëllt zesumme-
schaffen, da geet et. Dofir en Appell, an dësem 
État de crise d’Käpp zesummenzestiechen, well 
da kënnt och méi derbäi eraus, wéi wa mer se 
auserneestrecken.
Merci.

 M. Fernand Etgen, Président.- Merci vill-
mools, Madamm Lorsché. An da ginn ech 
d’Wuert weider un den honorabelen Här Marc 
Baum.

 M. Marc Baum (déi Lénk).- Merci, Här Pre-
sident. Mir stëmmen dat heiten natierlech och 
mat. Ech kommen awer net derlaanscht, e Wu-
ert ze verléieren iwwert déi awer e bësse spe-
ziell Konstellatioun, mat där mer et ze dinn 
hunn. Nämlech déi Reuniounen, déi bestinn 
aus de Membere vum Bureau an de Membere 
vun der Presidentekonferenz, wat awer dozou 
féiert, datt, souwuel wat de Bureau wéi och 
d’Presidentekonferenz ugeet, eigentlech hir 
wierklech Funktiounen net erfëllt ginn. Mee et 
ass eng Noutléisung, déi fonnt ginn ass, fir et 
ze erméiglechen, datt alleguer d’Parteien an 
deem Gremium vertruede sinn.
Well wéi mer wëssen, sinn déi Lénk déi Eenzeg, 
déi net am Bureau vertruede sinn, déi och keng 
Rapporte kréie vun de Bureaussëtzungen. 
 Duerfir ass probéiert ginn, déi dote Solutioun 
ze fannen, fir awer alleguer d’Parteie mat u 
Bord ze huelen. Wat ech vum Prinzip hier na-
tierlech och begréissen, wat awer déi méi wäit 
goend Fro vun der Kompositioun vum Bureau, 
vu senger Funktioun a vun der Abezéiung vun 
alle politesche Parteien hei an der Chamber 
weider oppestoe léisst. An d’Reform vun eisem 
Reglement léisst am Moment jo och, krisebe-
déngt, nach e bëssen op sech waarden. Mee 
ech mengen, datt mer och dee Chantier als 
Chamber sollte weider ugoen.
Merci.

 M. Fernand Etgen, Président.- Merci vill-
mools, Här Baum. Leschten ageschriwwene 
Riedner ass den honorabelen Här Sven 
 Clement. Här Clement, Dir hutt d’Wuert.

 M. Sven Clement (Piraten).- Här Presi-
dent, Dir Dammen an Hären, den 30. Abrëll 
hunn ech dës Proposition de modification du 
Règlement deposéiert, déi initial als Zil hat, fir, 
mëttels engem Vott, d’Procès-verballe vun der 
Conférence des Présidents a vum Bureau kën-
nen ëffentlech ze maachen.
Mäin Zil, an dat verstoppen ech net, war, fir 
eng generell Dispositioun ze fannen, eppes, 
wat et erméiglecht hätt, fir Transparenz net 
nëmmen am État de crise ze schafen, mee wat 
deene jeeweilege Gremien d’Chance ginn hätt, 
selwer ze entscheeden, wéini eppes public 
kéint ginn oder net. D’Diskussiounen an der 
Kommissioun hu sech awer, entgéint menger 
Hoffnung, eenzeg an eleng op d’Verëffentleche 
vun de besote Rapporte wärend dem État de 
crise beschränkt.
Eis Propositioun huet virgesinn, datt awer 
d’Membere vun deene jeeweilege Gremien - 
an do rejoignéieren ech de Marc Baum, wann 
et och nach ëm d’Stëmmrecht an deene Gre-
mie geet, wou am Moment ëmmerhi ganzer 
aacht Deputéierter vu 60 net mat engem 
Stëmmrecht an der Conférence des Présidents 
vertruede sinn, notamment d’ADR, déi Lénk an 
d’Piraten -, datt déi Memberen, déi e Stëmm-
recht hätten, also largement d’Majoritéit ent-
scheet hätt, ob, a wa jo, ënner wéi enger Form 
eppes verëffentlecht gi wier.
Bref, dës Propositioun gouf net zréckbehalen, 
an an der Diskussioun, déi och vum Rapporter, 
deem ech Merci soe fir de Rapport a fir d’Vir-
aarbecht, duergeluecht gouf, gouf eng nei Pro-
positioun ausgeschafft, déi dunn an der Kom-
missioun de Konsens fonnt huet, mam Zil, datt 
mer iwwerhaapt eppes géife kréien, datt mer 
wéinstens d’Dier e bësse géifen opmaachen. Et 
ass wäit ewech vu „Fënstere grouss oprappen 
an déi Gremie ...
(Interruption)

... méi transparent maachen“. Et ass definitiv 
just e Spalt wäit, wou eng Dier opgemaach gëtt.
Et ass awer e wichtege Spalt, well grad an dësem 
État de crise, an dat gouf vum Léon  Gloden jo 
och ugeschwat, gëtt et Procès-verballen, déi awer 
d’Interaktioun zwëschent den zwou Instanzen, 
den zwee Pouvoiren, der Exekutiv an der Legisla-
tiv, illustréieren. An ech mengen, an do war sech 
och an deenen Ad-hoc-Reuniounen u sech jidd-
wereen eens, datt mer zumindest dat missten ëf-
fentlech maachen. An ech soen dofir och all 
deene bedeelegte Parteien natierlech Merci, a) fir 
d’Ënnerstëtzung vum Prinzip, datt mer wéinstens 
e bëssen Transparenz erakréien.
Ech perséinlech hätt mer méi gewënscht. Ech 
sinn ugetrueden, fir méi Transparenz an d’Politik 
ze bréngen, fir méi Oppenheet eranzebréngen. A 
wann ech heimadder e klenge Bäitrag zumindest 
haut ka leeschten, da sinn ech frou. Mee ech 
hunn awer och eng Tréin am A, datt mer net méi 
wäit konnte goen, datt mer eis net getraut hunn, 
méi wäit ze goen.
Jo, ech héieren hei schonn: „Trau dech!“ Majo, 
sot dat Äre Vertrieder an deene jeeweilege Kom-
missioun: „Traut Iech!“ Kommt, mir trauen eis, 
méi transparent ze sinn! Kommt, mir trauen eis, 
der Populatioun ze weisen, wat an deene Gremie 
viru sech geet! Dat meescht dovunner ass admi-
nistrativ. Dat meescht dovunner ass net emol „de 
l’art pour l’art“, mee et ass Aarbecht! Et weist, 
datt tatsächlech, fir esou eng Plenière wéi haut ze 
organiséieren, et net duergeet, einfach nëmme 
Projet-de-loien op eng Lëscht ze setzen, mee datt 
et eeben och drëm geet, d’Disponibilitéiten ze 
kucken, ze kucken, wéi eng Projete prioritär 
musse sinn.
All dat bleift weiderhi virun der Ëffentlechkeet 
verstoppt! D’Chamber fënnt just an den normale 
Kommissiounen an an der Plenière statt. D’Aar-
becht hannendru bleift weiderhin e Mystère!
Mir hätte kënne méi wäit goen. Mir maachen et 
haut net. Dat ass d’Tréin am A. Ech sinn awer 
ganz frou, datt mer haut Unanimitéit kënne fan-
nen, fir zumindest dëse Krisenorgan, dee mer do 
ad hoc geschafen hunn, méi  transparent ze maa-
chen.
Ech soen Iech Merci.

 M. Marc Goergen (Piraten).- Ganz gutt!
 M. Fernand Etgen, Président.- Merci vill-

mools, Här Clement.
D’Diskussioun ass elo ofgeschloss. Mir kommen 
zur Ofstëmmung iwwert den Ännerungsvirschlag 
zum Chambersreglement 7570. Den Text steet 
am Document parlementaire 75702. Fir d’éischt 
hu mer de Vote électronique fir déi perséinlech 
Stëmmen, duerno maachen ech den Appel nomi-
nal fir de Vote par procuration.
Vote sur la proposition de modification du Rè-
glement de la Chambre des Députés 7570
De Vott fänkt un.
Wie wëllt e Vote par procuration maachen?
Appel nominal (votes par procuration)
Domadder ass dësen Ännerungsvirschlag 7570 
eestëmmeg mat 60 Jo-Stëmmen ugeholl.
Ont voté oui : Mmes Diane Adehm, Nancy Arendt 
épouse Kemp, MM. Emile Eicher, Félix Eischen, Paul 
Galles, Léon Gloden, Jean-Marie Halsdorf, Mmes 
Martine Hansen, Françoise Hetto-Gaasch, MM. Aly 
Kaes, Marc Lies, Georges Mischo, Mme Octavie 
 Modert, M. Laurent Mosar, Mme Viviane Reding, 
MM. Gilles Roth, Marco Schank, Marc Spautz, 
Serge Wilmes (par M. Gilles Roth), Claude Wiseler et 
Michel Wolter ;
MM. Guy Arendt, André Bauler, Gilles Baum, Mme 

Domat si mer um Enn vun eiser Sitzung vun haut 
ukomm. D’Chamber kënnt muer de Mëtteg um 
zwou Auer nees zesummen.
D’Sitzung ass opgehuewen.
(La séance publique est levée à 17.34 heures.)

